FJALA E INSPEKTORIT TË PËRGJITHSHËM NË WORKSHOP-in NDËRKOMBËTAR 
“KONFLIKTI I INTERESIT, INSTRUMENTET DHE MASAT E MARRA”
datë 20 – 21 Janar 2011
Të nderuar përfaqësues të Sekretariatit të Iniciativës Rajonale Anti-Korrupsion,

Të nderuar përfaqësues të Këshillit Rajonal për Bashkëpunim,

Pjesëmarrës të institucioneve homologe, 

Të nderuar të pranishëm,

Më lejoni që fillimisht t’Ju falenderoj për praninë Tuaj në këtë aktivitet të organizuar me inciativë dhe bashkëpunim të Inspektoratit të Lartë të Deklarimit dhe Kontrollit të Pasurive, Sekretariat RAI dhe Këshillit Rajonal për Bashkëpunim. 

Tashmë, kanë kaluar plot 8 muaj që nga Konferenca Rajonale që u zhvillua në Maj 2010, aktivitet i cili  lançoi dhe krijimin e Rrjetit Informal të Ekspertëve të Integritetit, duke e formalizuar ekzistencën e këtij rrjeti përmes deklaratës dhe statutit mbi të cilin u ngrit dhe funksionon ky organizëm informal. Gjatë kësaj periudhe, institucionet pjesëmarrëse në atë Konferencë, përgjegjëse në parandalimin e konfliktit të interesave dhe deklarimin e pasurisë, kanë përcaktuar pikat e tyre të kontaktit, duke pasur komunikime të herëpashershme ndërmjet tyre me qëllim forcimin e bashkëveprimit ndërrajonal. Ky organizëm i krijuar synon vendosjen e një klime bashkëpunimi ndërmjet institucioneve pjesëmarrëse.
Të nderuar pjesëmarrës, 

Në funksion të këtij qëllimi, është dhe organizimi i këtij aktivitetit të sotëm. Trajtimi i çështjeve që kanë të bëjnë me konfliktin e interesave në ushtrimin e funksioneve publike, shkëmbimi i eksperiencës në këtë kontekst, i praktikave më të mira të punës do të jetë një ndër pikat kryesore që do të trajtohet gjerësisht në aktivitetin 2 ditor. 
Konflikti i interesave, si një fenomen i parashikuar në legjislacionin e secilit institucion pjesëmarrës dëshmon pa diskutim, që është një ndër format, gjithnjë e më të përhapura të korrupsionit në rradhët e administratës publike, fenomen i cili përbën një kërcënim serioz për stabilitetin dhe sigurinë e shoqërive, për qëndrueshmërinë e institucioneve dhe vlerave të demokracisë, drejtësisë dhe vlerave etike, si dhe rrezikon zhvillimin e mëtejshëm dhe funksionimin e shtetit të së drejtës. 

Të pranishëm sot në këtë sallë dhe të vetëdijshëm për rolin dhe përgjegjësitë që kanë institucionet që ne drejtojmë dhe përfaqësojmë në këtë aktivitet; të ndërgjegjshëm në rritjen dhe forcimin e besimit të publikut në funksionimin real dhe konkret të institucioneve publike, sot po dëshmojmë që po hedhim një hap të rëndësishëm në forcimin e mëtejshëm të integritetit dhe minimizimit të korrupsionit përmes një instrumenti të fuqishëm, siç është shmangia dhe parandalimi i konfliktit të interesave. Le të shërbejë ky instrument si një pikënisje dhe vlerë që duhet përçuar në forcimin e bashkëpunimit rajonal, por dhe më gjerë. 

Fakti që sot, vendet e ftuara, tashmë janë vende pjesëmarrëse, konfirmon vendosmërinë e secilit institucion, që forcimi i bashkëpunimit ndërkombëtar është një domosdoshmëri dhe njëherazi një mjet efikas në parandalimin dhe luftën kundër korrupsionit.

Të nderuar pjesëmarrës, 

Duke i uruar zhvillim të mbarë punimeve dy-ditore të këtij aktiviteti, shpreh bindjen time personale, që mendimet, vlerat, eksperiencat dhe kontributi që do të sillen në këtë tryezë punë, do të jenë të vlefshme për të gjithë ne, dhe pa dyshim do të jetë një eksperiencë që secili nga ne do ta vërë në zbatim në institucionet tona. 
Së fundmi, duke Ju uruar një qëndrim të këndshëm në Tiranë, stafi i Inspektoratit të Lartë dhe i Sekretaraitit të Iniciativës Anti-korrupsion do të jenë në dispozicionin Tuaj, me qëllim që qëndrimi Juaj të jetë sa më i këndshëm dhe komod njëkohësisht.
Ju faleminderit ! 

